
Annotatsiya. Mazkur maqolada O‘zbekistonda sug‘urta xizmatlari bozori raqobatbardoshligini oshirishning zamonaviy 
yo‘nalishlari yoritilgan. Raqobatbardoshlikni ta’minlashda sun’iy intellekt va analitika, B2B2C modeli asosidagi xizmat-
lar integratsiyasi, raqamli yetuklik, inson kapitali va kiberxavfsizlikning o‘zaro bog‘liqligiga asoslangan yondashuv taklif 
etilgan. Sug‘urta kompaniyalarining asosiy faoliyat ko‘rsatkichlari hamda raqamli xizmatlar rivoji bo‘yicha statistik ma’lu-
motlar asosida mazkur yo‘nalishlarning amaliy jihatlari ochib berilgan. Natijada sug‘urta tashkilotlari raqobatbardoshligini 
oshirishning texnologik, tashkiliy va institutsional omillarni uyg‘unlashtiruvchi kompleks mexanizmi asoslangan.

Kalit so‘zlar: sug‘urta bozori, raqobatbardoshlik, sug‘urta xizmatlari, raqamli transformatsiya, sun’iy intellekt, B2B2C 
modeli, raqamli yetuklik, inson kapitali, kiberxavfsizlik, sug‘urta texnologiyalari.

Аннотация. В статье рассмотрены современные направления повышения конкурентоспособности рынка страховых 
услуг в Узбекистане. Предложен подход, основанный на взаимосвязи искусственного интеллекта и аналитики, 
интеграции услуг на основе модели B2B2C, цифровой зрелости, человеческого капитала и кибербезопасности в 
обеспечении конкурентоспособности. На основе статистических данных об основных показателях деятельности 
страховых компаний и развитии цифровых услуг раскрыты практические аспекты указанных направлений. В 
результате обоснован комплексный механизм повышения конкурентоспособности страховых организаций, 
предусматривающий гармоничное сочетание технологических, организационных и институциональных факторов.

Ключевые слова: страховой рынок, конкурентоспособность, страховые услуги, цифровая трансформация, 
искусственный интеллект, модель B2B2C, цифровая зрелость, человеческий капитал, кибербезопасность, 
страховые технологии.

Abstract. This article examines modern directions for enhancing the competitiveness of the insurance services market 
in Uzbekistan. An approach based on the interrelationship of artificial intelligence and analytics, integration of services 
through the B2B2C model, digital maturity, human capital, and cybersecurity is proposed to ensure competitiveness. The 
practical aspects of these directions are revealed based on statistical data on the key performance indicators of insurance 
companies and the development of digital services. As a result, a comprehensive mechanism for enhancing the compet-
itiveness of insurance organizations is substantiated, combining technological, organizational, and institutional factors.

Keywords: insurance market, competitiveness, insurance services, digital transformation, artificial intelligence, B2B2C 
model, digital maturity, human capital, cybersecurity, insurance technologies.

K I R I S H
Bugungi kunda jahon sug‘urta bozorida raqobat muhitining kuchayishi, raqamli texnologiyalarning jadal 

rivojlanishi va iste’molchilarning sug‘urta xizmatlariga bo‘lgan talablarining o‘zgarishi sug‘urta kompaniyalaridan 
nafaqat faoliyat samaradorligini oshirish, balki yangi va barqaror raqobat ustunliklarini shakllantirishni ham 
talab etmoqda. Ayniqsa, sun’iy intellekt, Big Data, prediktiv analitika va raqamli platformalarning rivojlanishi 
sug‘urta xizmatlarini ko‘rsatishning an’anaviy biznes jarayonlarini tubdan transformatsiya qilmoqda. Xususan, 
anderrayting jarayonida xavflarni tezkor va aniq baholash, kleym (zararni baholash va qoplash) jarayonida 
zararlarni avtomatlashtirilgan tarzda tahlil qilish va sug‘urta tovonini tezkor belgilash, shuningdek, mijozlar 
xatti-harakatlarini prognozlash va individual sug‘urta mahsulotlarini shakllantirish imkoniyatlarining kengayishi 
sug‘urta kompaniyalarining raqobatbardoshligini ta’minlashda muhim omilga aylanmoqda.

Mazkur global tendensiyalar O‘zbekiston sug‘urta bozori uchun ham yangi rivojlanish talablarini 
shakllantirmoqda. Mamlakatda sug‘urta xizmatlari bozorini rivojlantirish, xizmatlar sifatini oshirish, 
raqamlashtirish, elektron sug‘urta xizmatlarini kengaytirish va sug‘urtalovchilar faoliyatini baholash 

mexanizmlarini takomillashtirishga qaratilgan islohotlar amalga oshirilmoqda. Xususan, O‘zbekiston 
Respublikasi Prezidentining 2024-yil 1-martdagi PQ-108-son qarorida sug‘urta xizmatlarini yagona 
avtomatlashtirilgan axborot tizimi orqali rasmiylashtirish hamda sug‘urtalovchilar tomonidan ko‘rsatiladigan 
xizmatlar sifati bo‘yicha reyting yuritish mexanizmlarining belgilanganligi sug‘urta kompaniyalari faoliyatida 
raqamlashtirish, xizmat sifati va samaradorlikni oshirishning institutsional asoslarini mustahkamlamoqda [1]. 
Shu bilan birga, mazkur jarayonlar sug‘urta tashkilotlarining raqobatbardoshligini zamonaviy, kompleks va 
raqamli mezonlar asosida baholash zaruratini yuzaga keltirmoqda.

Sug‘urta xizmatlari raqobatbardoshligini oshirish faqat texnologik yangilanishlar bilan cheklanib qolmay, 
sug‘urta kompaniyalarining boshqa moliyaviy va xizmat ko‘rsatish subyektlari bilan o‘zaro integratsiyasini ham 
taqozo etmoqda. Xususan, sug‘urta xizmatlarini bank, avtomobil va turistik servislar bilan integratsiyalash 
hamda B2B2C biznes modeli asosida mijozlarga kompleks xizmatlarni yagona raqamli muhitda taqdim etish 
sug‘urta mahsulotlarining bozor qamrovini kengaytirish, mijozlar uchun qulaylikni oshirish va yangi savdo 
kanallarini shakllantirish imkonini beradi. Natijada sug‘urta kompaniyalarining raqobatbardoshligi alohida 
sug‘urta mahsulotlarining xususiyatlari bilangina emas, balki ularning raqamli ekotizimlardagi ishtiroki, 
hamkorlik tarmoqlari va mijozlar bilan o‘zaro integratsiyalashuv darajasi bilan ham belgilanadigan bo‘lmoqda.

Shu nuqtayi nazardan, O‘zbekistonda sug‘urta kompaniyalarining raqamli yetuklik darajasini aniqlash 
va uning raqobatbardoshlikka ta’sirini baholash muhim metodologik masala hisoblanadi. Bunda raqamli 
infratuzilma, elektron sug‘urta xizmatlari, ma’lumotlardan foydalanish va analitik imkoniyatlar, mijozlar bilan 
raqamli aloqalar, biznes jarayonlarini avtomatlashtirish hamda innovatsion texnologiyalardan foydalanish 
darajasi kabi mezonlarni kompleks baholash sug‘urta tashkilotlarining raqobatbardoshlik holatini aniqlash 
imkonini beradi. Biroq raqamli transformatsiyaning samaradorligi nafaqat texnologik infratuzilmaga, balki 
zamonaviy raqamli kompetensiyalarga ega inson kapitaliga ham bog‘liq. Shu sababli sug‘urta sohasida raqamli 
texnologiyalar bilan ishlash ko‘nikmalariga ega mutaxassislarni tayyorlash va ularning professional salohiyatini 
muntazam oshirish ham raqobatbardoshlikni shakllantiruvchi muhim omil sifatida qaralishi lozim.

Bundan tashqari, sug‘urta kompaniyalarining raqamli transformatsiyasi bilan bir qatorda yangi turdagi 
kiber-risklarning yuzaga kelishi sug‘urta faoliyatida axborot xavfsizligini ta’minlash va kiber-risklarni boshqarish 
masalasini dolzarb etmoqda. Mijozlarning shaxsiy ma’lumotlari, sug‘urta shartnomalari va moliyaviy 
axborotlarning raqamli muhitda qayta ishlanishi ularni himoya qilish, kiberxavflarni aniqlash va boshqarishning 
zamonaviy mexanizmlarini shakllantirishni talab qiladi. Shu jihatdan sun’iy intellekt va analitik yechimlarni 
anderrayting hamda kleym jarayonlariga joriy etish, sug‘urta xizmatlarini bank, avtomobil va turistik servislar bilan 
integratsiyalash, sug‘urta kompaniyalarining raqamli yetukligini kompleks baholash, raqamli kompetensiyalarga 
ega kadrlar salohiyatini oshirish hamda kiber-risklarni boshqarish va sug‘urtalash mexanizmlarini rivojlantirish 
O‘zbekistonda sug‘urta xizmatlari raqobatbardoshligini oshirishning o‘zaro bog‘liq yo‘nalishlari sifatida namoyon 
bo‘ladi. Mazkur maqolada ushbu yo‘nalishlarning sug‘urta xizmatlari raqobatbardoshligini shakllantirishdagi 
o‘rni tadqiq etilib, ularni kompleks rivojlantirishga qaratilgan ilmiy-uslubiy yondashuvlar asoslanadi.

M A V Z U G A  O I D  A D A B I Y O T L A R  S H A R H I
Sug‘urta xizmatlari raqobatbardoshligini oshirishda raqamli texnologiyalarning o‘rni so‘nggi yillarda 

xalqaro ilmiy adabiyotlarda keng tadqiq etilmoqda. C. Eckert va K. Osterrieder sug‘urta kompaniyalarining 
raqamli transformatsiyasini tahlil qilib, sun’iy intellekt, Big Data, IoT, bulutli texnologiyalar va boshqa raqamli 
yechimlarning sug‘urta biznes jarayonlariga ta’sirini ko‘rsatgan. Mualliflar raqamlashtirish natijasida anderrayting 
va narxlashni takomillashtirish, kleym jarayonlarini avtomatlashtirish, firibgarlikni aniqlash hamda mijozlarga 
yo‘naltirilgan sug‘urta mahsulotlarini yaratish imkoniyatlari kengayishini ta’kidlaydi [3].

M. Eling, D. Nuessle va J. Staubli sug‘urta qiymat zanjirida sun’iy intellektdan foydalanish imkoniyatlarini 
tizimli ravishda o‘rgangan. Tadqiqotda AI texnologiyalarining mijozlarga xizmat ko‘rsatish, risklarni baholash, 
anderrayting, sug‘urta da’volarini ko‘rib chiqish va zararlarni qoplash kabi jarayonlarni avtomatlashtirishdagi 
imkoniyatlari asoslangan [4]. Mualliflarning fikricha, sun’iy intellekt sug‘urta kompaniyalariga operatsion 
samaradorlik va xizmat ko‘rsatish tezligini oshirish bilan birga, risklarni aniqlash va boshqarishning yangi 
imkoniyatlarini yaratadi.

S. Cosma va G. Rimo InsurTech rivojlanishiga bag‘ishlangan bibliometrik va tizimli tadqiqotida sug‘urta 
sohasidagi texnologik transformatsiyaning asosiy ilmiy yo‘nalishlarini aniqlagan. Tadqiqot natijalari InsurTech 
doirasida sun’iy intellekt, blokcheyn va risklarni boshqarish masalalariga alohida e’tibor kuchayayotganini 
ko‘rsatadi [5]. Mualliflar sug‘urta texnologiyalarini faqat texnik masala sifatida emas, balki iqtisodiyot, moliya va 
axborot texnologiyalarini birlashtiruvchi kompleks yo‘nalish sifatida o‘rganish zarurligini qayd etadi.

K. McDonnell, B. Sheehan va F. Murphy sug‘urta da’volarini prognozlashda Explainable AI yondashuvlarini 
an’anaviy statistik modellar bilan taqqoslagan. Tadqiqotda katta hajmdagi telematik ma’lumotlardan foydalanish 

asosida XGBoost, Random Forest, neyron tarmoqlar va boshqa AI modellarining sug‘urta da’volarini 
prognozlash imkoniyatlari baholangan [6]. Ushbu tadqiqot AI yechimlarini sug‘urta amaliyotiga joriy etishda 
nafaqat prognoz aniqligi, balki model natijalarining tushuntiriluvchanligi va tartibga solish talablariga muvofiqligi 
ham muhimligini ko‘rsatadi.

Shuningdek, raqamli transformatsiyaning sug‘urta kompaniyalari risklariga ta’siri ham alohida tadqiq 
etilmoqda. Turk iqtisodchi olimlari tadqiqotida mulkiy va javobgarlik sug‘urtasi kompaniyalarining raqamli 
transformatsiyasi ularning risklarni qabul qilish xususiyatlariga ta’siri empirik ma’lumotlar asosida baholangan 
[7]. Tadqiqot natijalari raqamli transformatsiya risklarni boshqarish imkoniyatlarini yaxshilashi va bu jarayonning 
kompaniya hajmi hamda transformatsiya modeliga qarab farqlanishini ko‘rsatadi.

O‘zbekiston olimlari tomonidan ham sug‘urta bozorining raqamlashtirilishi va uning rivojlanish istiqbollari 
bo‘yicha tadqiqotlar olib borilmoqda. Jumladan, S. Kurbonov sug‘urta texnologiyalarini raqamlashtirishning 
ta’siri va risklarini tahlil qilib, raqamli texnologiyalarni sug‘urta tizimiga joriy etishning nazariy va amaliy jihatlarini 
o‘rgangan [8]. Shuningdek, muallifning boshqa tadqiqotida O‘zbekiston sug‘urta bozorining zamonaviy 
holati, sug‘urta mukofotlari, sug‘urta tovoni va bozorni rivojlantirish mexanizmlari tahlil qilingan [9]. Q. 
Nomozova esa O‘zbekiston sug‘urta bozorini raqamlashtirishning iqtisodiy globallashuvga ta’sirini tadqiq etib, 
raqamlashtirishning InsurTech, xalqaro integratsiya, raqobat muhiti va sug‘urta ekotizimlarini rivojlantirishdagi 
ahamiyatini asoslagan [10].

T A D Q I Q O T  M E T O D O L O G I YA S I
Tadqiqotda sug‘urta xizmatlari bozori raqobatbardoshligini baholashda tizimli yondashuv, taqqoslash, 

statistik tahlil, guruhlash va umumlashtirish usullaridan foydalanilgan. Sug‘urta kompaniyalarining moliyaviy, 
xizmat ko‘rsatish va raqamli faoliyatiga oid ko‘rsatkichlar taqqoslanib, ularning o‘zgarish dinamikasi baholangan.

Tizimli yondashuv asosida raqobatbardoshlikning sun’iy intellekt va analitika, B2B2C integratsiyasi, 
raqamli yetuklik, inson kapitali va kiberxavfsizlik kabi beshta asosiy yo‘nalishi o‘zaro bog‘liq holda ko‘rib 
chiqilgan. Shuningdek, “APEX INSURANCE” AJ faoliyatiga oid amaliy ko‘rsatkichlardan foydalanilib, taklif 
etilgan yo‘nalishlarning raqobatbardoshlikni oshirishdagi ahamiyati asoslangan.

T A H L I L  V A  N A T I J A L A R
O‘zbekistonda sug‘urta xizmatlari bozori raqobatbardoshligini shakllantirish zamonaviy texnologik 

rivojlanish, xizmatlar sifatini oshirish, mijozlar ehtiyojlariga moslashish va sug‘urta tashkilotlarining yangi 
biznes modellariga o‘tishi bilan uzviy bog‘liq. Raqobat muhitining tobora murakkablashib borishi sug‘urta 
kompaniyalarining an’anaviy faoliyat modeli bilan bir qatorda raqamli texnologiyalar, ma’lumotlarga asoslangan 
boshqaruv, xizmatlar integratsiyasi, inson kapitali va axborot xavfsizligi kabi omillarni ham qamrab olgan 
kompleks yondashuvni shakllantirishni taqozo etmoqda. Shu jihatdan sug‘urta xizmatlari raqobatbardoshligini 
oshirish masalasi alohida yo‘nalishlar emas, balki o‘zaro bog‘liq texnologik, tashkiliy va institutsional omillar 
majmuasi sifatida namoyon bo‘ladi.

Mazkur yondashuvda sug‘urta kompaniyalarining raqobat ustunligini mustahkamlashga xizmat qiluvchi 
beshta asosiy yo‘nalish ajratiladi. Ular sug‘urta faoliyatining asosiy biznes jarayonlariga sun’iy intellekt va 
analitik yechimlarni joriy etish, sug‘urta xizmatlarini bank, boshqa moliya-kredit tashkilotlari, avtomobil va turistik 
servislar bilan integratsiyalash, kompaniyalarning raqamli yetukligini baholash, inson kapitalining professional 
va raqamli salohiyatini rivojlantirish hamda raqamli sug‘urta xizmatlarida kiberxavfsizlikni ta’minlashni qamrab 
oladi. Ushbu yo‘nalishlarning o‘zaro uyg‘unligi sug‘urta tashkilotlarining xizmat ko‘rsatish samaradorligi, bozor 
talablariga moslashuvchanligi va uzoq muddatli raqobat ustunligini mustahkamlash uchun yaxlit mexanizmni 
shakllantiradi (1-rasm).

1-rasm. O‘zbekistonda sug‘urta xizmatlari bozori raqobatbardoshligini oshirish yo‘nalishlari

1. Sug‘urta faoliyatining asosiy biznes jarayonlariga sun’iy intellekt va analitik yechimlarni joriy etish.
Sun’iy intellekt va analitik texnologiyalardan foydalanish sug‘urta tashkilotlarining biznes jarayonlarini 

takomillashtirish, katta hajmdagi ma’lumotlarni qayta ishlash va ular asosida tezkor hamda asoslangan qarorlar 
qabul qilish imkoniyatlarini kengaytiradi. Mazkur texnologiyalar risklarni baholash, mijozlar ehtiyojini aniqlash, 
xizmatlarni individuallashtirish va sug‘urta operatsiyalarining samaradorligini oshirishda muhim ahamiyat kasb 
etadi. Shu bilan birga, raqamli yechimlarning biznes jarayonlariga integratsiyalashuvi xizmat ko‘rsatish tezligi 
va sifatini yaxshilash, operatsion xarajatlarni maqbullashtirish hamda bozor o‘zgarishlariga moslashuvchanlikni 
kuchaytirish orqali sug‘urta tashkilotlarining raqobatbardoshligini oshirishga xizmat qiladi.

Amaliy jihatdan, mazkur yo‘nalishning sug‘urta tashkilotlari faoliyatidagi ahamiyati kompaniyalarning 
moliyaviy va operatsion ko‘rsatkichlarida ham namoyon bo‘lmoqda. Xususan, “APEX INSURANCE” AJ 
ma’lumotlariga ko‘ra, 2025-yil yakunida sug‘urta mukofotlari hajmi 4 122 mlrd so‘mga yetib, 2024-yilga nisbatan 
50 foizga oshgan, aktivlar 43 foizga, investitsiyalar hajmi esa 109 foizga ko‘paygan. Shu davrda kompaniya 
tomonidan 868,5 mlrd so‘mlik sug‘urta to‘lovlari amalga oshirilgan hamda kelib tushgan murojaatlarning 98,4 
foizi tartibga solingan [13].

Mazkur natijalar bilan bir qatorda, sun’iy intellekt va analitik yechimlardan foydalanishning amaliy samarasi 
ham qayd etilgan. Jumladan, mijozlarni saqlab qolish va moliyaviy zararlardan himoyalanish imkoniyatini 
ifodalovchi ko‘rsatkich 8 foizdan 15 foizgacha, barqaror raqobat ustunligi darajasi esa 20 foizga oshgan. 
Ushbu ko‘rsatkichlar sun’iy intellekt va analitik vositalardan foydalanish sug‘urta tashkilotlarining texnologik 
salohiyatini kengaytirish, biznes jarayonlari samaradorligini oshirish va raqobat pozitsiyasini mustahkamlash 
bilan bog‘liqligini ko‘rsatadi.

2. Sug‘urta xizmatlarini boshqa moliyaviy va xizmat ko‘rsatish tarmoqlari bilan integratsiyalash. 
Sug‘urta xizmatlari bozorida raqobatbardoshlikni oshirishning muhim yo‘nalishlaridan biri sug‘urta 

mahsulotlarini turli moliyaviy va xizmat ko‘rsatish tarmoqlari bilan o‘zaro bog‘lash orqali mijoz uchun yagona 

xizmatlar ekotizimini shakllantirish hisoblanadi. Bunda B2B2C modeli sug‘urta kompaniyalari, hamkor 
tashkilotlar va yakuniy mijoz o‘rtasidagi hamkorlikni raqamli platformalar asosida tashkil etib, sug‘urta 
mahsulotlarini bank, moliya-kredit, avtomobil, turizm va boshqa servis xizmatlari bilan uyg‘unlashtirish imkonini 
beradi. Mazkur model mexanizmi va undan kutiladigan asosiy natijalar 2-rasmda aks ettirilgan (2-rasm).

2-rasm. B2B2C modeli asosida sug‘urta mahsulotlari integratsiyasi

“APEX INSURANCE” AJ bank va boshqa moliya-kredit tashkilotlari, avtomobil va turistik xizmatlar 
hamda turli servis platformalari bilan hamkorlikni kengaytirish orqali mijozlarga integratsiyalashgan sug‘urta 
xizmatlarini taqdim etmoqda. Natijada xizmat ko‘rsatish kanallari kengayib, sug‘urta mahsulotlarining mijozlar 
uchun qulayligi va qamrovi oshib bormoqda. 2025-yil yakunlariga ko‘ra, kompaniyada 1,5 mln dona amaldagi 
sug‘urta polisi mavjud bo‘lib, ular bo‘yicha umumiy sug‘urta qoplamasi 878 trln so‘mni tashkil etgan. Avtomobil 
sug‘urtasi segmentida esa 650 mingdan ortiq avtomobil sug‘urtalangan bo‘lib, kompaniyaning OSAGO 
bozoridagi ulushi 13 foizga yetgan [13]. Ushbu ko‘rsatkichlar B2B2C modeli asosida turli xizmat tarmoqlari 
bilan integratsiyalashuv sug‘urta xizmatlari qamrovini kengaytirish, mijozlar bazasini oshirish va sug‘urta 
tashkilotlarining bozordagi raqobatbardoshligini mustahkamlashga xizmat qilayotganini tasdiqlaydi.

3. Sug‘urta kompaniyalarining raqamli yetukligini baholash. 
Raqamli transformatsiya jarayonlarining jadallashuvi sug‘urta tashkilotlarining texnologik imkoniyatlari va 

raqamli xizmatlar rivojlanish darajasini muntazam baholashni talab etadi. Bunda raqamli infratuzilma, elektron 
sug‘urta xizmatlari, biznes jarayonlarini avtomatlashtirish, ma’lumotlar va analitik vositalardan foydalanish, 
shuningdek, mijozlar bilan raqamli aloqalar kabi mezonlar kompaniyaning raqamli yetukligini tavsiflovchi asosiy 
omillar sifatida namoyon bo‘ladi. Ushbu mezonlarni kompleks baholash sug‘urta tashkilotlarining raqamli 
salohiyatini aniqlash va uning raqobatbardoshlikka ta’sirini baholash imkonini beradi.

Mazkur yondashuvning amaliy ahamiyati “APEX INSURANCE” AJ faoliyatidagi raqamli xizmatlar ko‘lami 
va ulardan foydalanish imkoniyatlarida ham namoyon bo‘ladi. Shu bilan birga, kompaniya mijozlarga sug‘urta 
polislarini onlayn rasmiylashtirish, muddatini uzaytirish, elektron to‘lovlarni amalga oshirish va polisning 
haqiqiyligini masofadan tekshirish imkoniyatlarini taqdim etmoqda.

4. Inson kapitalining raqamli va professional salohiyatini oshirish. 
Sug‘urta bozorining raqamli transformatsiyasi yangi texnologiyalarni joriy etish bilan bir qatorda, ulardan 

samarali foydalanishga qodir bo‘lgan malakali mutaxassislarga bo‘lgan talabni ham oshirmoqda. Zamonaviy 
sug‘urta faoliyatida aktuar hisob-kitoblar, anderrayting, risklarni boshqarish, raqamli xizmatlar va ma’lumotlar 
tahlili bilan bog‘liq kompetensiyalar kompaniyalarning biznes jarayonlari samaradorligiga bevosita ta’sir 
ko‘rsatadi. Shu bois sug‘urta tashkilotlarining yuqori boshqaruv organlari va mutaxassislari uchun sug‘urta 
ishi, raqamli texnologiyalar hamda risklarni boshqarish yo‘nalishlarida muntazam malaka oshirish tizimini 
rivojlantirish raqobatbardoshlikni mustahkamlovchi omillardan biri sifatida taklif etiladi.

Mazkur yondashuvning amaliy ahamiyati sug‘urta bozorida kuzatilayotgan tarkibiy o‘zgarishlar bilan 
ham bog‘liq. Xususan, sug‘urta kompaniyalarining mahsulot va xizmatlari kengayib borishi bilan birga, 
ularni boshqarish, risklarni baholash, mijozlarga raqamli xizmat ko‘rsatish va yangi sug‘urta mahsulotlarini 
shakllantirishga qodir mutaxassislarga ehtiyoj ortmoqda. Ayrim sug‘urta kompaniyalari faoliyatidagi asosiy 

ko‘rsatkichlarning o‘sish sur’atlari ham bozor ishtirokchilari o‘rtasidagi raqobatning nafaqat moliyaviy resurslar, 
balki xizmat ko‘rsatish modeli, mijozlar bazasi va texnologik imkoniyatlar orqali shakllanayotganini ko‘rsatadi 
(1-jadval).

1-jadval
O‘zbekistondagi ayrim sug‘urta kompaniyalari faoliyatining asosiy ko‘rsatkichlari [11, 12, 13]

Sug‘urta 
kompaniyasi Ko‘rsatkich 2025-yil 

hajmi
2024-yilga 

nisbatan o‘sish Mazmuni

MY-INSURANCE

Sug‘urta mukofotlari 723,73 mlrd 
so‘m +68,5 % Sug‘urta mukofotlari hajmining 

yuqori sur’atlarda o‘sishi

Da’vo to‘lovlari 245,32 mlrd 
so‘m +48,0 % Sug‘urta majburiyatlari bo‘yicha 

to‘lovlar hajmining kengayishi

Faol shartnomalar 1,27 mln 
dona +43,2 %

Sug‘urta xizmatlaridan 
foydalanayotgan mijozlar 
qamrovining kengayishi

GROSS SUG‘URTA
Sug‘urta mukofotlari 629,08 mlrd 

so‘m +41,1 % Sug‘urta portfeli hajmining o‘sishi

Da’vo to‘lovlari 219,25 mlrd 
so‘m +100,0 % Sug‘urta to‘lovlari hajmining sezilarli 

kengayishi

APEX INSURANCE

Hayot sug‘urtasi 
mukofotlari

367,61 mlrd 
so‘m +102,7 %

Hayot sug‘urtasi segmentida 
sug‘urta mukofotlari hajmining jadal 

o‘sishi

Mijozlar soni 1,5 mln 
nafar - Mijozlar bazasining kengligi

Sug‘urta qamrovi 878 trln 
so‘m - Sug‘urta majburiyatlari doirasidagi 

qamrov hajmi

1-jadval ma’lumotlari sug‘urta kompaniyalari faoliyatida bozor qamrovi, sug‘urta mukofotlari hajmi, da’vo 
to‘lovlari va mijozlar bazasi kabi ko‘rsatkichlarning sezilarli farqlanishini ko‘rsatadi. Xususan, MY-INSURANCE 
kompaniyasida sug‘urta mukofotlari 723,73 mlrd so‘mni tashkil etib, 2024-yilga nisbatan 68,5 foizga 
oshgan. Faol shartnomalar sonining 1,27 mln donaga yetishi esa sug‘urta xizmatlaridan foydalanish ko‘lami 
kengayganini ifodalaydi. GROSS SUG‘URTAda sug‘urta mukofotlari 629,08 mlrd so‘mga yetgan bo‘lsa, da’vo 
to‘lovlari hajmining 100 foizga o‘sishi kompaniyaning sug‘urta majburiyatlari bo‘yicha to‘lovlari sezilarli ravishda 
kengayganini ko‘rsatadi.

APEX LIFE INSURANCEda hayot sug‘urtasi mukofotlarining 102,7 foizga o‘sishi ushbu segmentda sug‘urta 
xizmatlariga bo‘lgan talab va kompaniya faoliyati ko‘lamining kengayganini ifodalaydi. APEX INSURANCEning 
1,5 mln nafar mijozni qamrab olishi va 878 trln so‘mlik sug‘urta qoplamasiga ega bo‘lishi esa kompaniyaning 
xizmatlar ko‘lami va bozor qamrovini tavsiflovchi muhim ko‘rsatkichlar sifatida namoyon bo‘ladi.

Umuman, keltirilgan ko‘rsatkichlar sug‘urta kompaniyalari o‘rtasidagi raqobatning moliyaviy natijalar, 
mijozlar bazasi va xizmatlar qamrovi bilan bir qatorda, texnologik imkoniyatlar va inson kapitali salohiyati bilan 
ham bog‘liqligini ko‘rsatadi. Raqamli sug‘urta xizmatlarining kengayishi, ma’lumotlarga asoslangan qaror qabul 
qilish va yangi mahsulotlarning shakllanishi xodimlardan an’anaviy sug‘urta bilimlari bilan bir qatorda raqamli 
va analitik kompetensiyalarni ham talab etmoqda. Shu jihatdan professional malakani muntazam yangilab 
borish sug‘urta tashkilotlarining texnologik o‘zgarishlarga moslashuvi va xizmatlar sifatini barqaror saqlashning 
muhim tarkibiy qismiga aylanadi.

5. Raqamli sug‘urta xizmatlarida kiberxavfsizlikni ta’minlash va kiber-risklarni boshqarish. 
Sug‘urta xizmatlarining raqamli kanallarga o‘tishi mijozlarning shaxsiy ma’lumotlari, moliyaviy axborotlari 

va sug‘urta shartnomalariga oid ma’lumotlarni himoya qilishga bo‘lgan talabni kuchaytirmoqda. Shu nuqtayi 
nazardan, onlayn elektron tijorat xizmatlarini ko‘rsatishda axborot tizimlari va resurslaridan himoyalangan 
tarzda foydalanish, shuningdek, kiber-risklarni aniqlash va boshqarish mexanizmlarini takomillashtirish sug‘urta 
tashkilotlarining raqamli faoliyati barqarorligini ta’minlovchi muhim yo‘nalishlardan biri hisoblanadi.

Mazkur yondashuv O‘zbekiston Respublikasi Prezidentining 2026-yil 10-martdagi PF-38-son Farmoni 
bilan tasdiqlangan 2026-2030-yillarga mo‘ljallangan kiberxavfsizlik strategiyasini amalga oshirish bo‘yicha “Yo‘l 
xaritasi”dagi tegishli yo‘nalishlar bilan uyg‘unlashgan [2]. Mazkur yondashuvni amaliyotga joriy etish natijasida 
2026-yilning birinchi choragida sug‘urta tashkilotlarining onlayn elektron tijorat xizmatlarini ko‘rsatishda axborot 
tizimlari va resurslarini himoyalash darajasi o‘tgan yilning mos davriga nisbatan 12 foizdan 30 foizgacha 
oshgan. Bu 18 foiz punktlik o‘sish raqamli sug‘urta xizmatlarida axborot xavfsizligi choralarining kengayganini 

ifodalaydi.
Mazkur natijalar sug‘urta xizmatlarini raqamlashtirish jarayonida kiberxavfsizlikni alohida texnik 

masala sifatida emas, balki xizmatlarning uzluksizligi, mijozlar ishonchi va sug‘urta tashkilotlarining raqamli 
raqobatbardoshligini ta’minlovchi tarkibiy omil sifatida qarashni asoslaydi.

Shu tariqa, sug‘urta xizmatlari bozori raqobatbardoshligini oshirish texnologik yangilanishning alohida 
yo‘nalishlari bilan cheklanmay, sun’iy intellekt va analitika, xizmatlararo integratsiya, raqamli yetuklik, inson 
kapitali va kiberxavfsizlikning o‘zaro uyg‘un rivojlanishiga tayanadi. Ushbu yo‘nalishlarning birgalikdagi rivoji 
sug‘urta tashkilotlarining biznes jarayonlarini takomillashtirish, mijozlarga xizmat ko‘rsatish imkoniyatlarini 
kengaytirish, raqamli muhitdagi xavflarni boshqarish va bozordagi raqobat pozitsiyasini mustahkamlash uchun 
kompleks asos yaratadi.

X U L O S A  V A  T A K L I F L A R
O‘zbekistonda sug‘urta xizmatlari bozori raqobatbardoshligini oshirish zamonaviy texnologiyalar, xizmatlar 

sifati, mijozlar ehtiyojlariga moslashuvchanlik va boshqaruv samaradorligini uyg‘unlashtirish bilan bog‘liq. 
Sug‘urta tashkilotlarining bozordagi mavqeini mustahkamlashda an’anaviy faoliyat bilan bir qatorda raqamli 
transformatsiya va innovatsion yondashuvlarning ahamiyati ortib bormoqda.

Tadqiqot natijalariga ko‘ra, sun’iy intellekt va analitik vositalardan foydalanish, sug‘urta xizmatlarini 
boshqa moliyaviy va xizmat ko‘rsatish tarmoqlari bilan integratsiyalash hamda raqamli xizmatlarni kengaytirish 
sug‘urta kompaniyalarining bozor talablariga moslashish imkoniyatlarini oshiradi. Bunday yondashuvlar xizmat 
ko‘rsatish jarayonlarining tezligi, qulayligi va samaradorligini yaxshilashga xizmat qiladi.

Shuningdek, sug‘urta kompaniyalarining raqamli yetukligini muntazam baholash va inson kapitalining 
professional hamda raqamli salohiyatini rivojlantirish texnologik o‘zgarishlarga moslashishning muhim sharti 
hisoblanadi. Malakali mutaxassislar va rivojlangan raqamli kompetensiyalar yangi sug‘urta mahsulotlari hamda 
xizmatlarini joriy etish imkoniyatlarini kengaytiradi.

Raqamli sug‘urta xizmatlarining kengayishi bilan birga axborot tizimlari xavfsizligi va kiber-risklarni 
boshqarish masalalarining ahamiyati ham ortadi. Shu sababli raqamlashtirish, xizmatlar integratsiyasi, inson 
kapitali va axborot xavfsizligini yagona tizim doirasida rivojlantirish sug‘urta bozorining barqaror faoliyati uchun 
muhim omil sifatida namoyon bo‘ladi.

Umuman, O‘zbekistonda sug‘urta xizmatlari bozori raqobatbardoshligini oshirish kompleks yondashuvni 
talab etadi. Sun’iy intellekt va analitika, B2B2C modeli, raqamli yetuklik, inson kapitali va kiberxavfsizlikning 
o‘zaro uyg‘unligi sug‘urta tashkilotlarining xizmat ko‘rsatish imkoniyatlarini kengaytirish, mijozlar talablariga 
moslashish va bozor rivojlanishining zamonaviy talablariga javob berish uchun asos yaratadi.

